










































ΙΑΝΟΥΑΡΙΟΥ Λ’ 
ΜΝΗΜΗ ΤΟΥ ΑΓΙΟΥ ΕΝΔΟΞΟΥ ΝΕΟΜΑΡΤΥΡΟΣ  

ΘΕΟΔΩΡΟΥ ΤΟΥ ΜΥΤΙΛΗΝΑΙΟΥ1 
 

ΕΙΣ ΤΟΝ ΜΙΚΡΟΝ ΕΣΠΕΡΙΝΟΝ 
Δόξα. Ἦχος β’. 

 
Δεῦτε φιλεόρτων τὸ σύστημα, πνευματικὴν χορείαν συστησώμεθα, καὶ Θεόδωρον τὸν λαμπρὸν Νεομάρτυρα, 
ταῖς εὐφημίαις ἐπαινέσωμεν. Οὗτος γὰρ ὡς καλὸς στρατιώτης, τοῦ Βασιλέως Χριστοῦ, κατὰ τῶν τυράννων 
ἀνδρισάμενος, ἀσεβείας τὴν ὀφρὺν ἐταπείνωσε, καὶ εὐσεβείας τὸ κέρας ὕψωσε· νῦν δὲ τοῦ ἀκροτάτου τῶν ἀγα-
θῶν, ἐν χαρᾶς τῷ νυμφῶνι ἀξιούμενος, καὶ φωτὸς ἀνεσπέρου ἐμφορούμενος, τῷ ἐν Τριάδι Θεῷ πρεσβεύει, 
ὑπὲρ εἰρήνης τοῦ κόσμου, καὶ σωτηρίας τῶν ψυχῶν ἡμῶν. 
  

Εἰς τὸν Στίχον 
Δόξα. Ἦχος βαρύς. 

 
Ε᾽ν Θεῷ τὴν ἐλπίδα, διὰ πίστεως θέμενος, τὸν ἀγῶνα ὑπέδυς, τῶν Μαρτύρων Θεόδωρε· ἐν αὐτῷ δὲ ἐμπρέ-
ψας, συμμαχίᾳ τῆς χάριτος, ἀθανάτων δωρεῶν, θησαυροὺς ἐθησαύρισας. Διὸ πρέσβευε ὑπὲρ ἡμῶν, τῶν τιμώ-
ντων σου τὴν ἄθλησιν. 
  

ΕΙΣ ΤΟΝ ΜΕΓΑΝ ΕΣΠΕΡΙΝΟΝ 
Δόξα. Ἦχος πλ. β’. 

 
Δεῦτε πάντες οἱ πιστοί, ἐν φωνῇ ἀγαλλιάσεως, τὸν στρατιώτην Κυρίου, καὶ Ἀθλοφόρον ἀνευφημήσωμεν, τῆς 
Μυτιλήνης τὸν γόνον καὶ ἐγκαλλώπισμα, Νεομαρτύρων τὸ κλέος καὶ ἀκροθίνιον· οὗτος γὰρ συνεργίᾳ τοῦ δρά-
κοντος, καταλιπὼν τὴν εὐσέβειαν, πρὸς καιρὸν ἐπορεύθη, ἐν ὁδῷ τυράννων τῆς ἀσεβείας· ἀλλ̉ ἀνανήψας τῆς 
πλάνης, ἐν μετανοίᾳ Χριστῷ ἐπανέδραμε, καὶ τοῦτον ὁμολογήσας τοῖς ἀνόμοις, τὸ μαρτύριον τῆς πίστεως, 
αἰωρηθεὶς τῇ ἀγχόνῃ ἐπλήρωσε. Ὅθεν καὶ πρὸς αὐτὸν ἐκβοήσωμεν· Ἀθλοφόρε Ἅγιε Θεόδωρε, πρέσβευε ὑπὲρ 
ἡμῶν, τοῦ σωθῆναι τὰς ψυχὰς ἡμῶν. 
  

ΕΙΣ ΤΗΝ ΛΙΤΗΝ, 
Ἰδιόμελα. Ἦχος α’. 

 
Εὐφραίνου ἐν Κυρίῳ ἡ Μυτιλήνη, τοῖς ἄθλοις ὡς ἄνθεσιν ὡραϊζομένη, περιφανῶν Νεομαρτύρων τῆς πίστεως, 
ἐν οἷς ὡς ἀστὴρ ἡμερινός, ὁ κάλλιστος γόνος σου Θεόδωρος, σήμερον ἐν τῇ μνήμῃ αὐτοῦ, τῇ Ἐκκλησίᾳ διαλά-
μπει· χόρευσον οὖν ἑόρτια, τὰ κατορθώματα αὐτοῦ μακαρίζουσα, καὶ αἶνον δοξολογίας τῷ Κυρίῳ, ἐν εὐφρο-
σύνῃ προσᾴδουσα  βόησον· Ἅγιος, ἅγιος, ἅγιος εἶ ὁ Θεὸς ἡμῶν, ὁ ἐνδοξαζόμενος ὡς γέγραπται, ἐν ταῖς μνή-
μαις τῶν Ἁγίων σου. 
 

Ἦχος β’. 
 
Ἅγιε Νεομάρτυς Θεόδωρε, χαῖρε καὶ εὐφραίνου, ὅτι Πέτρου τοῦ Κορυφαίου, τὴν μετάνοιαν μιμησάμενος, 
Χριστὸν ὃν πρῴην ἠρνήσῳ, θυμῷ ἀλόγῳ συσχεθείς, Θεὸν ἀληθινόν, ἐπὶ τυράννων ὡμολόγησας, καὶ τοῦτον ἐδό-
ξασας, τοῦ μαρτυρίου τελέσας τὸ ἀγώνισμα. Ὅθεν πρέσβευε αὐτῷ, τοῦ σωθῆναι τὰς ψυχὰς ἡμῶν. 
                                                
1 Ἡ Ἀκολουθία τοῦ Ἁγίου Νεομάρτυρος Θεοδώρου τοῦ Μυτιληναίου συνετάχθη ὑπὸ τῆς ἐμῆς ἐλαχι-

στότητος καὶ δημοσιεύεται τὸ πρῶτον ἐνταῦθα. 
 



 
Ἦχος γ’. 

 
Ο῾μολογίας τῇ ῥάβδῳ στηριζόμενος, μωσαϊκῶς Θεόδωρε κατέβαλες, τοὺς ὄφεις τῆς ἀσεβείας, τοὺς τυράννους 
ἐλέγξας, καὶ μαρτυρίου τοὺς ἄθλους, ἐπιτελέσας ὡς ἀήττητος· Χριστὸν γὰρ ἔσχες ἐν σοί, μυστικῶς ἐνερ-
γοῦντα, καὶ ἐνδυναμοῦντά σε, τοῦ κατακυριεῦσαι, δυσμενῶν τῆς δυνάμεως. Διὸ πρέσβευε αὐτῷ, τοῦ σωθῆναι 
τὰς ψυχὰς ἡμῶν. 
 

Ἦχος δ’. 
 
Α᾽γάλλου Μυτιλήνη, βλαστήσασα τοιοῦτον στεφανίτην, τὸν ἐν Μάρτυσι θεῖον Θεόδωρον, τὸν ἐν πίστεως τῇ 
ὁμολογίᾳ, ἐπισφραγίσαντα τὴν εὐσέβειαν, καὶ ἐν ἀθλήσεως τῇ μαχαίρᾳ, ἀποτεμόντα τυράννων τὴν ἀσέβειαν· 
Χριστῷ γὰρ τῷ Θεῷ, ἐν οὐρανοῖς παριστάμενος, ἐπὶ τῆς γῆς ἐνεργεῖ τὰ ἰάματα, πρὸς θεραπείαν παντοίων πα-
θῶν, καὶ σωτηρίαν τῶν ψυχῶν ἡμῶν. 
 

Δόξα. Ἦχος πλ. α’. 
 
Α᾽θλοφόρε Θεόδωρε, ἑκουσίως παθών, τῆς εἱρκτῆς τὰς κακώσεις, τὰ τύμματα τὰ πικρά, τῶν βασάνων τὰς 
πληγάς, τὴν ἀγχόνην καὶ τὸν θάνατον, ὑπὲρ τοῦ ἐν Σταυρῷ παθόντος, Χριστοῦ τοῦ Θεοῦ ἡμῶν, ἐν οὐρανοῖς 
αὐτῷ συνεδοξάσθης, μετὰ Μαρτύρων εὐφραινόμενος, καὶ πρεσβεύων ἐκτενῶς, ὑπὲρ εἰρήνης τοῦ κόσμου, καὶ 
σωτηρίας τῶν ψυχῶν ἡμῶν. 
  

ΕΙΣ ΤΟΝ ΣΤΙΧΟΝ 
Δόξα. Ἦχος πλ. α’ 

 
Σήμερον οἱ πιστοί, συμφωνίαν αἰνέσεως, τῷ Βασιλεῖ τῶν αἰώνων προσάξωμεν, τοῦ εὐκλεοῦς Θεοδώρου, ἐκτε-
λοῦντες τὴν πανήγυριν. Οὗτος γὰρ φθόνῳ τοῦ ὄφεως, θυμῷ συναρπαγείς, τῆς πίστεως πρὸς καιρὸν ἐχωρίσθη· 
ἀλλ̉ ἐπιγνοὺς ὃ πέπονθε κακόν, δι̉  ἀληθοῦς μετανοίας, τὸν θησαυρὸν αὐτῆς ἐπανεκτήσατο, καὶ τοῖς τυράν-
νοις παρέστη, ὁμολογίαν κηρύττων τὴν σωτήριον. Ὅθεν προσομιλήσας αἰκίαις πικραῖς, καὶ βασάνοις δριμυτά-
τοις, δι̉ ἀγχόνης τὸ τέλος ἐδέξατο, ἐν Μυτιλήνῃ στεφανούμενος, καὶ πρὸς Θεὸν ἀνυψούμενος, τὸν παρέχοντα 
ταῖς πρεσβείαις αὐτῶν, τῷ κόσμῳ τὴν εἰρήνην, καὶ ταῖς ψυχαῖς ἡμῶν τὸ μέγα ἔλεος. 
  
 

ΕΙΣ ΤΟΝ ΟΡΘΡΟΝ 
Ἰδιόμελον. Ἦχος πλ. β’. 

 
Στίχ. Ἐλέησόν με..., 
Θυσίαν ζῶσαν, ἐκλεκτήν, εὐπρόσδεκτον ὅλον σαυτόν, Θεῷ προσενήνοχας, τῷ μαρτυρίῳ σου, Νεομάρτυς Θεό-
δωρε· διὸ πρέσβευε αὐτῷ, τοῦ σωθῆναι τὰς ψυχὰς ἡμῶν 
  

ΕΙΣ ΤΟΥΣ ΑΙΝΟΥΣ 
Δόξα. Ἦχος πλ. β’. 

 
Α᾽σεβείας λιπὼν ματαιότητα, Χριστῷ συνετάξω τῷ Δεσπότῃ σου, δι̉ ἀληθοῦς μετανοίας, ἀξιομακάριστε 
Θεόδωρε· ἐναντίον δὲ τυράννων, τὴν καλὴν κηρύξας ὁμολογίαν, ἀνηλεῶς αἰκίαις καθυπεβλήθης, καὶ δι̉ ἀγχό-
νης ἐδέξω τὸν θάνατον. Ἀλλ̉ ὡς ζωῆς τῆς αἰωνίου ἐντυχών, ἐπίφανον οὐρανόθεν, καὶ πάντας διάσωσον, ἀπὸ 
πάσης ὀργῆς καὶ θλίψεως. 














































